
kerke het vleuels, of arms, ontwikkel, sodat die vloerplan 'n kruis gevorm het, en toe het 'n
koepel die beste oordekking gebied vir die belangrike middelpunt van die kerk, dikwels die
begraafplek van 'n bekende martelaar.

Uit die kruisontwerp met koepeldak het ontwikkel Bisantynse kerke, soos die Hagia Sophia
(Fig. 57), met sy manjifieke koepeldakkompleks. Dit is later in 'n moskee omskep, en is tans
'n museum.

Fig. 57

Die Hagia Sophia het 'n reeks nisse, of apsisse,
binne, elk oordek met 'n half-koepel (Fig. 58),
wat op Stellenbosch nageboots word deur die

eienaardige ingangsapsis van die De
Beersgebou vir Chemie (Fig. 59), maar ook
deur die interieur van die St. Mary-kerkie op
die Braak (Fig. 60). Buite lyk St. Mary se apsis
meer na 'n Afrika-hut (Fig. 61).

Die koepelbasiliek is ook in ander areas
aangepas. In die lynskets hieronder kon die
fasade (Fig. 62) van 'n basiliek in Siri€ as
model gedien het vir die vir die Stellenbosse
sinagoge (Fig. 63).

Fig. 64

Hoewel die Stellenbosch gebou 'n sinkdak het, wat die Romeine natuurlik glad nie geken het
nie, het dit twee klein koepeltjies (Fig. 64), want die koepel het lank reeds die simbool
geword van 'n godsdiensgebou — van Rome tot in Rusland.

In sy wéreldwye omswerwinge het
die Romeins - Bisantynse
koepelvorm heelwat veranderinge
ondergaan, tot dit ook die kenmerk
van 'n moskee geword het. Die
Stellenbosse moskee erken sy
Kaaps-Hollandse omgewing
(Fig. 65). Tot onlangs was die
koepel n sobere Kaaps - Hollandse
donkergroen, maar dit is onlangs
goud geverf.

Terwyl dit ook die konvensie
erken het dat godsdiens-
geboue Gotiese deure moet
hé, toon die moskee 'n
Romeins-Bisantynse
herkoms in die netjiese klein
koepel van die minaret en
selfs die ronde balle op die
gewel (Fig. 66).

Fig. 66

Die heel jongste Stellenbosse geboue verteenwoordig soms 'n Odusseia, 'n reis wat deur die
hele Middellandse see-gebied dwaal. 'n Merkwaardige voorbeeld is Stellenbosch se ABSA-
bank, voorheen United-bank (Fig. 67), met sy betonboé, spits pedimente afgeéts teen
enorme moderne glasruite. Rome (en die Etruskers) was die tussenganger tussen
Stellenbosch en die Grieke, en postmoderne argitekte erken aldrie bronne.

Stap besoekers af in Pleinstraat,
verby die Openbare Biblioteek,
kan hulle stilstaan om Nerine
Desmond se kafeekatjie (Fig. 68)
te streel, reeds blink gevryf deur
geslagte van kinderhandjies.
Hier word hulle weer herinner
aan Grieks-Romeinse invloed,
ook in die “verlore was -
metode” waarmee bronsbeelde
gegiet is.

Fig. 68

As bronsbeelde weer kon verlewendig, sou die Etruskiese wolf en Dok Craven se hond
(Figg. 4, 5) ewe graag hierdie versinnebeelding van hulle gemeenskaplike vyand kon gejaag
het. So verbind drie dierebeeldjies die Grieks-Romeinse wéreld met Stellenbosch vandag.

Studente kan van Stellenbosch weggaan en op elke dorp in Suid-Afrika soortgelyke bande
met 'n goue verlede vind. En elke knik van blye herkenning is 'n steentjie in 'n geestelike
monument vir professor Smuts, kenner van Kaaps-Hollandse argitektuur en pionier van die
deurtrek van lyne na die Klassicke wéreld.’

2. Foto’s van Stellenbosch is deur P E Claassen, tegniese versorging en uitleg deur M Schneider. Die skrywer
se dank aan albei.





